
Domëgna Blanćia: En Domëgna Blanćia ai 8 d’aorì, ales 3 dômisdé, saràl te dlijia na 
funziun de rengraziamont dal Bato por i pici mituns baćês dertan le 2012 y sü familiars.

Prozesciun: En sabeda ai 6 d’aorì saràl na prozesciun da Badia a Oies, por les schires 
joniles y i ministronć dla Val Badia. An pëia da calogna de Badia demez ales 15:00. Sö 
Oies saràl na mëssa y dedô en picio buffet. An s’encunta lassö ales 14:45.

Pelegrinaje: Les ëres dla Val Badia tol pert al pelegrinaje en Jênn con les ëres dla 
Diozeja, en sabeda ai 13 d’aorì. Al è en bus co pëia ia da Colfosch y passa jö por la 
valada. Por i orars y prenotaziuns cherdé sö Clara al 0474/501850, ćina ai 10 d’aorì.

Liber de calogna: Belo dan da n pez èl gnü zacai te calogna a s’empresté fora önn dai 
vedli libri dles matricoles. Cösc n’è nia plü gnü porté zoruch. Chê co s’al à empresté 
fora, è dër bel perié da le condü zoruch. Al è dër emportant che chisc libri röii te so post.

Zënter Families Mareo: En sabeda ai 6 d’aorì ales 16:00 èl te salf dla scora mesana la 
sontada generala, por scrić ete y düć i enteressês. I mituns plü gragn podarà ćiaré en 
film animé te salf dai jogn, por i mëndri saràl na ”Tagesmutter” te local dal ZFM.

Emparé da balé: Serades organisades dla Uniun dles Ëres, con Christian Ellecosta. 
Le pröm iade en sabeda ai 6 d’aurì ales 20:00, te salf dles manifestaziuns. Döt adöm 6 
iadi. Se prenoté anter la jöbia ai 4, pa Annamaria de Lex al 0474/501286 o 334/6102551.

Patrones: Al vën organisé en curs da fà cogheres y ornamonć por ciöf con rames da 
minâi (Weidenzweige), con Irmgard Gurschler. Le curs è ai 17 d’aorì, te salf ia La Pli. 
Danmisdé vëgnel fat cogheres, dômisdé ornamonć por ciöf. Tó pert pòn inće mâ mez 
le dé. Enformaziuns y prenotaziuns ćina ai 6 d’aorì pa Irma al 388/7432249.

Comun: Le Comun de Mareo lascia alessëi che le ciomont gnarà cöst’edema coü adöm 
en dédôlönesc empede le Lönesc de Pasca. Al vën inće lascé alessëi che le Comun 
tol sö 1 assistënt/a aministratif/va tla 6. cualifica funzionala, con contrat por 6 mënsc, 
con poscibilité da arlungé. Les domandes por tó pert al concurs (scrites sön formular 
aposta y con documonć scrić dant) mëss gnì dades jö te Comun por i 17.04.2013 ales 
12.00. Enformaziuns ciafun te Secretariat de Comun (tel. 0474/503751).

Encuntada: Ai 2 d’aorì ales 15:00 s’encunta te Raiun Sozial a Picolin chi co ćiara a ćiasa 
de porsones amarades o atompades. Con esezizi saorisc de relassamont, meditaziuns y 
stories dla bona löna daidarà la referënta Margareta Fuchs baié dles esperionzes tla cura 
dai familiars y an ciafarà forzes nees por sochedì ennant. Düć è bënodüs.

Ëra, ćiodi bradleste pa? Che chireste pa?
Dal vagnele dô San Jan, 20, 1-18
11Maria deperpo stea fora dan fossa y bradlâ. Dertan ch’ara bradlâ, s’àra cüfé jö y ete tal 

sepolcher. 12Enlò àra odü sontês dui agni dal guant blanch, önn olach’al ea sté le će y l’ater 
olach’al ea sté i pîsc dal corp de Gejù. 13I agni ti à dit a d’ëra: Ëra, ćiodi bradleste pa? Ara ti à 
respognü: An à tut demez mio Signur, y iu ne sa nia olach’an l’à motü. 14Canch’ara â albü dit 
cösc, s’àra ôt y à odü Gejù stenn enlò, mo ara ne sâ nia ch’al ea Gejù. 15Gejù ti à dit: Ëra, ćiodi 
bradleste pa? Che chireste pa? Ara minâ ch’al foss le patrun dal urt y ti à dit: Signur, sce tö 
l’as porté demez, dìmo, olache te l’as motü. Spo ôi jì a le dô. 16Gejù ti à dit: Maria! Danlò s’àra 
ôt pormez a d’ël y à dit por ebraich: Rabbùni, co ô dì: Maester. 17Gejù ti à dit: No mo tignì sö; 
deach’i ne sun nia ćiamó jü sö dal Pere. Parora dal Signur. - Lalt a té, Gejù Crist!

”Ostern ist das Fest derer,
die glauben, dass Gott
auch die schlimmsten
Niederlagen in Siege,

das tiefste Leid
in Freude und selbst 

den Tod in Leben
verwandeln kann.”

Dietrich Bonhoeffer

BONA PASCA!
FROHE OSTERN!
BUONA PASQUA!




